
Txerrien zelulak, diabetesa sendatzeko itxaropena 

Tximinoak transplanteen bidez sendatzea lortu dute zientzialariek 

erredakzioa 
Txerrien pankreasetik erauzitako zelulen bidez diabetesa sendatzeko modu bat lortuko duela esan du Ameriketako Estatu Batuetako zientzialari talde batek. Izan ere, dagoeneko lortu dute era horretan tximinoak sendatzea. Nature Medicine aldizkariak eman zuen ikerketaren berri atzo. 

Zientzialariek lortu dute dagoeneko 1 motako diabetesa sendatzea pankreaseko zelulak transplantatuta, baina ez da erraza emaileak lortzea. Horregatik zerrien zelulak erabiltzerik ote dagoen aztertzen ari da Minnesota Unibertsitateko ikertzaile taldea. Pankreaseko irlak, edo zelula multzoak erabiltzen dituzte transplanteetan. Zelula horiek intsulina sortzea dute eginkizun.Gorputzak zelula arrotzak arbuia ez zitzan botika nahasketa bat erabili zuten bost tximinorekin eginiko saiotan. Bostek gainditu zuten saioa eta diabetesa sendatu zieten.«Emaitzek erakusten dute posible dela zerrien irlak erabiltzea diabetesa behin betiko sendatzeko», esan du ikerketa zuzendu duen zientzialariak, Bernhard Heringek. Gakoa arbuioa saihesteko tratamenduan dagoela gaineratu du ikertzaileak. Edonola ere, tximinoekin probaturiko botikek nahi gabeko eragin larriak dituzte gizakiengan, eta tratamendua findu behar dela gaineratu du.Gizakiekin probatzen hiru urte barru hasiz gero, sendabidea hamar urte barru lortuko litzatekeela esan du taldeak. Egun dozenaka mila dira munduan diabetesa duten pertsonak.Zientzialarien arabera, zelulen transplanterako erabiltzen den prozedura erraza da: zerrien areetatik atera ondoren, zuzenean injektatzen dira gaixoaren organoan. Dena ondo bidean intsulina ekoizten hasiko dira zelulok gaixoaren pankreasean, eta, horren bidez, gorputzak azukre maila orekatuko du, intsulina behin eta berriz injektatzen ibili behar izan gabe.Xenotrasplante esaten zaio espezie baten organoak edo ehunak beste espezie bati txertatzeari. Laborategi bereziak antolatzen ari da Minnesotako taldea, xenotrasplanteen inguruko AEBetako legedia betetzeko. Arbuioaren gaia konpontzen denerako txerri egokiak hazita izan nahi dituzte. 

